
        
            
                
            
        

    
	Ө. ҮЛЭМЖТӨГС

	 ЗҮҮДЭНД АВХУУЛСАН ГЭРЭЛ ЗУРАГ
 

	“Ө. ҮЛЭМЖТӨГС : Иргэншлээс оргох тасалбар” (2014) номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЗҮҮДЭНД АВХУУЛСАН ГЭРЭЛ ЗУРАГ

	 

	Хар дарсан зүүднээсээ сэрээд тайвшрахын оронд хачин ихээр балмагдлаа. Уг нь сэрсэн хүн саяын тохиолдсон бүхэн зүүд байж гэдгийг ойлгосон хойноо сэтгэл нь амарч тайвширдаг сан...

	Одоо миний тод томруунаар санаж буй зүүд урьд шөнө зүүдлэгдсэн хэд дэх зүүд байсныг би баттай хэлж мэдэхгүй ч урьд шөнийн туршид гагц энэ л зүүдийг шөнөжин зүүдэлсэн мэт санагдана. Зүүдний шинжлэх ухаанд хүн хамгийн сүүлчийн зүүдээ санадаг гэх онолыг дагахаар бол миний тэр шөнийн сүүлчийн зүүд болж таарах биз.

	 

	“Унтацгааж байгааг нь далимдуулаад амжуулах хэрэгтэй. Бүх хүн унтаж байхад л үүнийг залруулахгүй юм бол дахиж хэзээ ч боломж гаргахгүй. Гол нь сэмээрхэн, хүн сэрээчих вий? Тэгвэл бүх зүйл баларна.” 

	 

	Энэ үг надад одоо сэрчихсэн хойно ч тодоос тод сонсогдсоор байна. Их л хахир хүйтэн хоолой, гэхдээ энэ дуу хоолойг би өмнө нь сонсож байсан мэт санагдана. Гэхдээ би түүний царайг яаж ч хичээгээд харж чадаагүй ээ. Тэр нэг бол миний мөрний ардаас ярьж, нэг бол нуруугаа харуулан зогсчхоод байсан юм. Би түүнээс яагаад ч юм: — Чи хэн бэ? гэж асуугаагүй яг тухайн үед алдсан бүх зүйлээ л залруулахыг хүссэнээс бусдаар түүний хэн болох тийм ч чухал байгаагүй мэт санагдана.

	 

	Нэгэн байрны орцонд бид байж байх юм. Гадаа шөнө болсон, орц ч таг харанхуй. Бодвол бид л хэргээр унтраасан бололтой. Тэр нэг айлын төмөр хаалгыг юугаар ч юм ямар нэг зүйлээр гөнжиж онгойлгоод, над руу эргэн харалгүй цааш харсан чигтээ: 

	— За, би хаалгыг нь нээчихлээ. Чиний хувьд үргэлж хаалттай байсан тэр хаалгыг чинь... Одоо дотогш нэвтрэх л үлдсэн. Гэхдээ дотогш нэвтрэх, хайж байгаа зүйлээ авах нь чиний ажил. 

	Би дуугай л толгой дохиод хаалгыг чахруулан дуугаргалгүйгээр, хагас нээгээд айл руу орохоор завдлаа. Хулгай хийх гэж байж ерөөс түгшихгүй, тайван эр зоригтой байсныг..? Хүний юм харуй бүрийг далимдуулж хулгайлж байгаа бус эгээ л өөрийнхөө алдсан эд зүйлийг авахаар орж буй мэт шийдэмгий байсан. Тэр араас сэм дуудаад хэлж байна:

	— Гол нь хэнийг ч сэрээж болохгүй шүү. Хэн ч сэрэх учиргүй. Хаана байгаа гэж бодсон яг тэр газарт чинь л хайсан зүйл чинь бий. Одоо чи яагаад хулгайч нар наргүйд ажлаа амжуулдгийн учрыг мэдэж авлаа.

	Айл руу нэвтэрч ороод үүдний хонгилоор сэмээрхэн гэтэж яваад гэнэт хэн нэгнийг хараад золтой л орилчихсонгүй. Ханын толь! Чөлөөт загварын саарал хүрэм, Элвис Преслийн хөрөг бүхий богино цамц өмссөн, айлаас хулгай хийхээр буй өөрийгөө харчихлаа. Надад ийм хувцас байдаггүй дээ?.. 

	Цааш алхсаар унтлагын өрөөнийх нь үүдээр өнгөрлөө. Хижээл насны эр эм хоёр унтаж байна. Хэрэв хэн нэг нь сэрэх л юм бол шууд л ална гэж шийдлээ. Хонгилоор явсаар зочны өрөөний хаалганы өмнө ирлээ. Энд, энэ өрөөнд л шилэн шүүгээний дээд тавиур дээр нь байх ёстой. Хаалга нь хаалттай байна. Сэмээрхэн нээхэд нугас нь хуучирсан хаалга хяхтнан дуугарав. “Хэнийг ч сэрээж болохгүй” шүү дээ? Хаалга хяхтнахад зочны өрөөний буйдан дээр унтаж буй залуу зүүдэндээ яраглана. Эргэн жигд амьсгалан дугжирч эхэлтэл нь хүлээгээд, үргэлжлүүлэн унтахад нь өрөө рүү орлоо. Яг л төсөөлж байсан шиг шилэн шүүгээ байсан. Шүүгээний шилэн хаалгыг дуу гаргалгүй нээгээд доод тавиурууд дээрх зүйлсийг гүйлгэн харлаа. Энд алга. Харин хамгийн дээд тавиурт хүрэх чац хүрсэнгүйд ойр байсан түшлэгтэй сандлыг тавьж байгаад гарч зогслоо. Яг энд байна, энэ байна! Авах зүйлээ хурдхан шиг шүүрэн аваад буухдаа гарч зогссон сандлаа унагачихлаа. Чимээ гаргасандаа сандран өрөөнөөс яаран гарч, өлмий дээрээ дэгдэн гүйсээр айлаас гарлаа. Нөгөө хахир хоолойт үл мэдэх хүн байхгүй болчхож. Тэр байхгүй болчихсонд одоо яах вэ гэж хэсэгхэн эргэлзсэнээ хар зөнгөөрөө яаран орцноос гарлаа. Гадаа гарч иртэл машины хурц гэрэл шууд над руу тусах нь тэр. Ингээд баригдаж байгаа юм биш биз дээ гэж бодтол харин над руу даллаж байна. 

	— Хурдлаач ээ, хурдал. Алив суу.

	Үл мэдэх хүн биш байна. Хоолой нь өөр, гэхдээ хаана ч юм их харсан залуу. Өөр сонголт угаас байсангүйд машинд орж суутал залуу хэлж байна:

	— За яасан чадсан уу? 

	— Юуг?

	— Нөгөө зүйлээ авч чадсан юм уу?

	— Чадсаан.

	— Алив харья

	— Энэ байна. 

	Хавтастай бичиг баримтыг сарвайлаа.

	— Ээ ашгүй. За алив, чи жолоодсон нь дээр. Би уучихсан байгаа. Үнэртэнэ... 

	Ингэхэд энэ залуу бас хэн бэ? Нөгөө хахир хоолойт хаашаа явчихсан юм бол гэж эргэлзэхдээ залуугаас асуулаа.

	— Нөгөө хүн явчихсан юм уу?

	— Хэн? 

	— Яагаа вэ, надтай орцонд хамт байсан..?

	— Хэн ч чамтай дотогш ороогүй шүү дээ?

	Сонин л юм даа, яах аргагүй л тэнд нэг хүн байсан даа? Залуу хэлж байна:

	— Тэгээд хөдлөхгүй юм уу? Энд зогсоод байвал баригдах нь байна. 

	Залуутай суудлаа сольж суугаад хөдөллөө. 

	— Хүн сэрчхээгүй биз дээ?

	— Мэдэхгүй ээ, магадгүй. Сандал унагачихсан.

	— Тэгвэл хурдалсан нь дээр, тултал нь гишгээд өг.

	Шөнийн хот, зам сийрэг, хөл хөдөлгөөнгүй. Хамаг хурдаараа л давхиж гарлаа.

	— За, ингээд бусдад луйвардуулсан “Оюуны өмчөө” эргээд өөрийн болголоо. Одоо амьдрал чинь эрс өөрчлөгдөнө өө. Гол нь хэн ч мэдээгүй л бол боллоо! Машин хурдлан давхих зуур залуу орилох шахуу чангаар ийн хэллээ.

	Миний алдсан “Оюуны өмч”. Сая би зохиогчийн эрхийн гэрчилгээгээ эзэмшигчээс нь хулгайлж! Насан туршдаа бусдад алдаж, луйвардуулсандаа харамсаж явсан үнэт зүйлээ, амьдралаа эргүүлэн өөрчлөх боломжоо өөрөө хулгайлж олж авлаа!

	 

	Дараа нь нэг сэхээ ортол бид хэн нэгнийг жалганд булж байв. Хурдтай давхиж яваад хүн дайраад алчхаж. Бүгд унтаж байхад яагаад талийгаач сэрүүн байсан байна аа! Дайраад алчихсан нь ч болж! Угаас хэн ч сэрүүн байх ёсгүй биз дээ? Одоо тэр үүрд сэрэхгүй. Хаанаас ч олсон нь мэдэгдэхгүй жоотуугаар тэр газар цохиж хагалан, харин би гараараа самардаж ухсаар өнөөх дайруулж үхсэн нөхрийг булж орхилоо.

	— Хүн мэдчих вий дээ?

	— Хэн мэддэг юм. Дайрч алсан газраасаа хаа хол аваачаад булчхаж байхад. Тэглээ ч энэнээс бусад нь бүгд унтаж байгаа биз дээ?

	— Сэрэмжтэй нь дээр байх аа?

	— Цогцсыг мөддөө олохгүй ээ. Оллоо ч бид бүх хувцсыг нь шатаачихсан юм чинь бидний хурууны хээ илрэхгүй.

	— Тэр үхээгүй байвал яана аа?

	Цогцос дээрээс шороо цацан булж байхдаа би найдвартай нь дээр гэж бодоод хүрзээр хэд сайн цохиод авлаа. Өнөөх залуу гэнэт харамсангуй шивнэх нь:

	— Бид хүн алчихлаа шүү дээ. Хүн амины хэрэг хийчихлээ! Хүмүүс мэдээгүй л өнгөрөөсэй...

	 

	Тэгээд л сэрчхэв. Зүүд байсанд нэг талдаа маш их харамслаа. Зохиогчийн эрхийн гэрчилгээгээ уг нь авсан юм сан. Харин хүн дайрчихсан нь л тоогүй. Үнэхээрийн тод, хачин үнэмшилтэй зүүднийхээ араас нэг л сэтгэл тайвширч өгөхгүй байсанд өглөө сэрээд хамгийн түрүүнд хийдэг зуршлаараа компьютероо асааж Facebook хуудсаа шалгалаа. Миний нүүр номд найзын бүртгэлгүй нэг хүнээс илгээсэн зургийг хараад цус царцах шиг болов. Зурган дээр хувцасны цуглуулгад минь огт байдаггүй чөлөөт загварын саарал хүрэм, Элвис Преслийн хөрөг бүхий богино цамц өмсчихсөн би гартаа нэгэн хавтастай зүйл барьчихсан нэг залуутай хамт инээн зогсжээ.

	 

	

	 


Ө. Үлэмжтөгс : Иргэншлээс оргох тасалбар (Абсурд жүжиг, Урбан өгүүллэгүүд) 2014 он” номын хэвлэн нийтлэлийн мэдээлэл:

	Зохиогч: Ө. Үлэмжтөгс

	Редактор: Г. Дэлгэрмаа

	Номын хавтас зураг чимэглэлийг: Н.Эрдэнэбат

	"Шинэ Пресс" хэвлэх үйлдвэрт эхийг бэлтгэж хэвлэв.

	 

	Энэ номыг олны хүртээл болгоход чин сэтгэлээрээ дэмжсэн эгч А.Нарантуяадаа талархлаа илэрхийлье.

